
Istripua izateko ere paperak behar 

Ukrainako eta Txinako bi langilek istripua izan zuten abuztuan, eta zaurituta eraman zituzten; paperik gabe ari ziren lanean, ordea, eta orain inork ez daki non eta nola dauden. 

UNAI ZUBELDIA - Donostia 

Mari Jan Esveeanov Metushev. 22 urteko ukrainarra. Ustez ospitalean jarraitzen du, zaurituta. Ustez. Izan ere, sindikatuek behintzat ez dakite non dagoen. Joan den abuztuaren 12an lan istripua izan zuen Bergaran (Gipuzkoa). Gruas Usabiaga enpresan lan egiten zuen, eta Narbaiza Textil enpresa botatzen ari zen lankideekin batera. Paperik gabe ari zen lanean, ordea. Ez zekien, nonbait, istripua izateko ere paperak behar direnik; paperik gabeko zauriak larriak ez direnik. Ibon Zubiela LABeko ordezkariaren hitzetan, enpresa horretan aurretik istripu larri gehiago ere izan dira. «Osalani deitu genion, Gipuzkoako lurralde ordezkaritzara ere bai... Inork ez digu ezer esaten. Lan zuzendaritzara deituta ere ez... Ospitaleetara ere deitu dugu, Mendarora, Donostiara... Inon ez dago sarrera edo irteera daturik. Ospitale pribaturen batean egongo da...». 

Mari Jan Esveeanov oso larri omen dago oraindik, herrian batzuk hilda dagoela esaten ere hasi dira. «Baina Osalanen arabera hobera egin omen du. Nola dakiten eta non dagoen galdetuta ez dakitela diote -BERRIA saiatu da Osakidetzarekin kasua argitzen, baina ez du informaziorik lortu-. Daukaten interes eskasiaz kexatzen gara, funtsean pertsonez ari baikara hizketan. Bizirik dauden ere ez dakigu». LABek salaketa bat egin du. «Erakunde publikoei euren lana egiteko eskatzen diegu. Gure eskubideen defendatzaileak badira, defenda ditzatela». 

FURGONETAN SARTU ETA DESAGERTU. Mari Jan Esveeanovena kasu larria da. Oso larria, LABeko ordezkariaren hitzak aintzat hartuz gero. «Istripua izan zenean beste 30-35 bat lagun ari ziren lanean, eta furgoneta batean eraman zituzten denak, itxuraz paperik gabeko langileak zirelako». LABek beste beldur bat ere badu. «Enpresa horretan, ustez, amiantoa dago, eta, beraz, modu zehatz batean bota behar da eraikina. Arau horiek ere ez dituztela errespetatu uste dugu». Bergarako Udalera deituta enpresa botatzeko baimenik ez dagoela erantzun omen dute. Zalantza eta iluntasun gehiegi gauza onerako. 

Abuztuaren 19an Prolem Import Export enpresako beste langile bat ere zauritu zen. Mari Jan Esveeanovek ez bezala, bigarren horren izenik ez da jakinarazi. Txinatarra da. Istripua izan zuen egun hartan Hondarribian (Gipuzkoa), Jaizubiako golf zelaian, ari zen lanean, 142. lur sailean. LABen datuen arabera, bertatik atera eta bide bazterrean utzi zuten. «Iturri batzuen arabera, tetraplegiko geratu da». Baina ez dago datu zehatzik. «Erakunde publikoek horrelako datuen aurrean ezer egiten ez badute guk ere ezin dugu ezer egin. Utzikerian erori dira. Nora goaz? Zer interes daude? Istripuak murriztu nahi ditugu, baina nola? Zauritutakoak eta hildakoak ezkutatuta? Ezer egin gabe?». Galdera asko daude airean. 

HILDAKO LANGILEEN DATUEN SALTSA. Osalanek 33-34 hildako zenbatu ditu; sindikatuek 60tik gora. «Datuak gizendu egiten ditugula salatzen dute, baina guk istripua izan duten guztiak zenbatu, besterik ez dugu egiten. Prebentzioa egiteko aurrean zer daukagun jakitea da gure helburua». LABen hitzetan, Osalanek eta sindikatuek lan istripuen kontaketa erabat ezberdina egiten dute. «Zergatik? Gure kasuan, batetik, Euskal Herri osoko datuak hartzen ditugu, eta Osalanek Araba, Bizkai eta Gipuzkoakoak soilik; bestetik, lan istriputzat hartzen duguna ere ezberdina da. Guretzat paperak eduki, ez eduki, autonomoa izan edo ez izan... guztiak lan istripuak dira». 

ELA sindikatuko Janire Dominguezek ere gogor kritikatu ditu Jaurlaritzako Lan kontseilariordeak herenegun emandako datuak. «Abuztura arte lan istripuek garapen ona izan dutela esan zuen, baina irakurketa partziala egin dute. Azken bi hilabeteotan, esaterako, 14 lagun hil dira Araban, Bizkaian eta Gipuzkoan. Garbi dago lan istripuak arazo larria direla eta horri aurre egiteko ez dela behar adina lan egiten. Lan istripuen kopurua altua da; ez da jaitsi». ELAren ustez, enpresek etekin ekonomikoak segurtasunaren eta osasunaren aurretik jartzen dituzte». 

LABek zauritutakoen inguruan ematen den informazioa ere gogor salatu du. «Arina, larria eta hildakoa. Sailkapen hori egiten dute. Hiltzen dena ezkutatzea zaila da, baina zauritutakoen artean istripua izan eta egun batzuk edo hilabete batzuk pasa ondoren hiltzen direnak ere izaten dira, eta horiek ez dira hildakoen artean zenbatzen». Eztabaida handia sortu da sindikatuen eta erakunde publikoen artean, baina hildakoez hizketan hasita, LABek gauza bat argitu nahi izan du: «Sindikatuok ez dugu hildakorik egoterik nahi. Azken batean, geure afiliatuak dira bizia arriskuan jartzen dutenak. Geure helburua ez da datuak gizentzea edo hildakoak ugaritzea. Behingoz arazoari heltzea nahi dugu. Nondik hasi badago; uztailean hil ziren hamar lagunetatik zazpi azpikontratatutako langileak ziren. Prekarietatea, azpikontratuak... Sindikatu guztiek askotan errepikatu ditugun hitzak dira. Baina, tamalez, enpresentzat, askotan, langile bat hil eta isuna ordaintzea aldaketa egitea baino merkeagoa da». 

«Erakunde publikoak gure eskubideen defendatzaileak badira, defenda ditzatela» 

«Istripuak gutxitu nahi ditugu, baina nola? Zauritutakoak eta hildakoak ezkutatuta?» 

IBON ZUBIELA - LAB-EKO ORDEZKARIA 

«Garbi dago lan istripuak arazo larria direla, eta horri aurre egiteko ez dela behar adina lan egiten» 

JANIRE DOMINGUEZ - ELA-KO ORDEZKARIA  

Kamioilari nafar bat hil da Espainian, istripu baten ondorioz 

Cabanillasko (Nafarroa) 57 urteko kamioilari bat hil zen atzo lanean ari zela izandako istripu baten ondorioz. Fuenmayor herritik gertu (Errioxa, Espainia) izan zen ezbeharra, N-232 errepideko 422 kilometroan. Trafikoaz arduratzen den Guardia Zibilak jakinarazi zuenez, beste kamioi batekin aurrez aurre egin zuen talka J.J.M.L.ren kamioiak. Logroñoko Auzitegi Medikuntzako erakundera eraman zuten gorpua. Tolosako (Gipuzkoa) S.A.U. da beste kamioilaria, eta zauri arinak besterik ez zuen izan. 

Errioxako SOSek jakinarazi zuenez, hainbat pertsonak eman zien istripuaren berri, eta suhiltzaileei, Errioxako Osasun zerbitzuko hainbat kideri eta Guardia Zibilari dei egin zien SOSek. 

LABek elkarretaratzea antolatu du astelehenerako Cabanillasko udaletxe aurreko plazan, arratsaldeko 20:00etan. Langilearen sendiari dolumina adierazi dio, eta duela astebete Tuterako Foruen Plazan eginiko elkarretaratzea izan du gogoan. Orduan ere, garraio sektoreko langile baten heriotza salatu zuen sindikatuak, eta baita eraikuntza sektoreko beste pertsona batena ere.

